
Deur Herman Brand

Joof het my gevra om by 
hom op sy plaas naby 
Wolmaransstad te kom 
boogjag. Die doel van die 
oefening was eintlik om 
die nuwe skuilings wat hy 
gebou het, deur iemand 
anders te laat uittoets. 
Omdat hy nie die naweek 

op die plaas sou wees nie, kon ek en my gesin vir die 
naweek in sy huis bly.

Nou ek moet sê dat Joof ’n baie mooi plaas en huis het met 
talle wildspesies, insluitende springbokke en swart wilde-

beeste, albei spesies wat ek nog baie graag met die boog wil jag. 
Toe die uitnodiging dus kom, was die antwoord dadelik ja.

Die naweek het goed verloop. Ek het al die skuilings getoets 
en ’n mooi rooibokram geskiet. Ek was gelukkig om die rooibok 
reeds Vrydagmiddag te skiet. Dit was ’n mooi skoot en die ram 
het nie ver gekom nie. My familie het saam die bloedspoor gevat 
en met groot opgewondenheid die ram gevind. 

Die prosedure was dat ek self na ’n skuiling toe gery het, 
en dan weer terug huis toe as ek klaar gejag het. Nou, dié van 
julle wat op skool in die Aardrykskundeklas opgelet het, sal weet 
dat Wolmaransstad en Klerksdorp omtrent tagtig kilometer van 
mekaar af is. Verder bly my hele skoonfamilie op Klerksdorp, 
en ek bedoel my héle skoonfamilie, selfs dié wat ek nog nie eers 
ontmoet het nie. 

Dit is sterk skemer Saterdagmiddag en ek ry terug van een van 
die skuilings af. Toe ek by die huis wil indraai, lyk dit soos nag-
maal op Koster – net karre waar jy kyk. Mammie het die skoon-
familie vir ’n braai genooi. Almal kyk met intense verwagting na 
my as die vername jagter toe ek uit die bakkie klim. Groot was 
die teleurstelling toe ek hulle meedeel dat ek niks geskiet het nie. 
Met die doen van die rondtes om almal te groet, sien iemand ’n 
haas op die grasperk omtrent vyftig treë ver. Skielik is almal deel 
van ’n jagsafari, die haas se status word verhoog tot grootwild 
en Herman moet hom met die boog jag. Nou dadelik. Ek het op 
daardie stadium nog my sneller aan en my afstandmeter in my 
baadjiesak. Ek gryp die boog en ’n pyl. Jy moes nou die storie 
eintlik kon sien om dit te waardeer. Joof se hele huis voor is een 
groot venster. Daar begin ek ’n roete beplan om nader aan die 
“grootwild”-haas te kom, en dit met ’n hele skare toeskouers wat 
hulle neuse plat druk teen die venster om die jag te aanskou.

Ek kom tot op 35 tree en besef dat die haas nie langer 
gaan stilsit nie. Ek kyk terug huis toe en sien al die gesigte vol 
afwagting. Geen omdraai nou meer nie en ek beter seker maak 
van hierdie skoot. Kan nie bekostig om my naam weg te gooi 
voor die skoonfamilie nie. Ek is immers die groot boogjagter.

Ek span die boog en skiet ’n baie mooi skoot. Die haas spring 
na links en die pyl gaan reguit aan. Ek stap nader en kry die pyl. 

Soos elke boogjagter weet, vertel die pyl die storie van die skoot. 
Die pyl is mooi oortrek met bloed. ’n Goeie skoot. Ek stap terug 
na die huis om ’n flitslig te kry om die haas te gaan soek. Toe ek 
bevestig dat dit ’n raak skoot was en dat ek die haas gaan soek, 
was daar ’n paar ongelowige gesigte, want hulle het dan die haas 
gesien wegspring na die skoot. Daar gaan ek met Chris, my seun, 
en nog iemand agter my aan op soek na die haas. Ek kry hom 
binne vyftien treë van waar ek hom geskiet het. Toe ek met my 
trofee by die huis aankom, kry ek verwytende kyke van: “Hoe 
kon jy die hasie skiet?” ’n Bietjie deurmekaar gaan slag ek toe 
maar die haas af. Almal het dan my aangepor om hom te skiet.  

Die res van die aand het die gesprek nie weer by boogjag ’n 
draai gemaak nie. Toe almal begin huis se kant toe staan, vra ek 
wie die haas wil hê, maar niemand antwoord my eers nie. Ouma 
sien toe hier kom ’n ding en sê sy sal die haas vat en pastei gaan 
maak. Ek verneem later by Ouma dat die familie mekaar amper 
doodgeslaan het om van die haaspastei te eet. 

Die sage van die “grootwild”-haas eindig egter nie daar nie.
Die Sondagoggend pak die Brand-gesin op en ons vertrek 

terug Pretoria toe. Teen daardie tyd was Joof nog nie terug op 
die plaas nie en ons los toe vir hom die geld vir die rooibok en ’n 
kort briefie. Ek vergeet om melding te maak van die haas wat ek 
sommer daar by die huis geskiet het. Sondagaand praat ek met 
Joof oor die telefoon en gee hom terugvoer oor sy skuilings en 
sommer ook oor die boskamp wat hy besig is om op te rig. Met 
dié onthou ek van die haas en vertel hom van die haas wat ek by 
die huis geskiet het. By die vermelding van die haas raak Joof 
tjoepstil oor die telefoon. Hy vra watter kleur die haas was. Ek 
vra hoekom, en hy sê sy dogtertjie het ’n mak haas wat daar by 
die huis rondbeweeg. 

Man, my moed sak sommer verby my skoene tot in die grond 
in. Het ek nou sy dogtertjie se troetelhaas tot in ’n haaspastei 
in geskiet? Toe Joof sê dat die troetelhasie bruin is, sluk ek ’n 
massiewe sluk van verligting. My wilde haas was gelukkig 
grys. 

Ek moet sê van al my jaguitstappies het dié “grootwild”-haas 
my seker nog die meeste spanning en skok veroorsaak.

Mag hierdie seisoen vir jou goed afloop.

De Hasenjagter

